
E T  V E U R O F F I E N  Jan Koops

Tael

Et is nog niet iens mids oktober as ik dit Veuroffien schrieve, mar de maond december is mi’j 
al in de huud zitten gaon. Sund een peer weken bouw ik mit mien maot weer an een ni’je 
kaststal. Dat kuj’ et hiele jaor wel doen en dan bi’j’ dus et hiele jaor doende en bedaenke waor 
de lochies kommen moeten en waor Jozef, Maria, et kientien en de aandere beelden staon 
moeten.
Et bouwen an zoe’n stal is machtig mooi wark, en ik kan niet waachten tot disse klaor is en 
straks bi’j de jongste dochter in de kaemer staon zal. Mar de decembermaond zels het altied 
al een wat neer gevuul in mi’j tewegebrocht. Now is de winterperiode toch al niet mien beste 
tied. Ik hebbe altied wat minder energie as aanders en de koolde kan ‘k ok minder over as 
vroeger.
Et vervelende is dat ok de winkels al hiel op ‘e tied dat decembergevuul nog es extra oproepen. 
De peperneuten liggen an et aende van september al in de winkels en et kastmateriaol lat dan 
niet lange op him waachten. En ok al vlogge daornao hangt de uutbundige feestverlochting in 
de winkelstraoten.
Waoromme kun ze niet waachten an 1 december toe, daenk ik dan. Mar ja, d’r moet verkocht 
wodden vanzels en dus moe’n de meensken anvieterd wodden en gao bosschoppen doen. 
Now tref ik et dit jaor al. Die biezundere daegen valen dit jaor allemaole in de weekaenden. Dat 
maekt et veur mi’j wat dreegliker. Al die biezundere daegen, et hoeft van mi’j niet.
Jim lezen et al, ik zal bliede wezen as et 2 jannewaori is, dat alle apatte daegen weer aachter 
oons liggen en we langzem-an weer wat langere daegen kriegen.
Is et dan allemaole kommer en kwel? Wis en werachies niet! Et is altied toch wel een fesien as 
de kiender en kleinkiender kommen, al of niet kombineerd mit een lekker maol. 
Daornaost he’k mi’j een boek anschaft dat in de decembermaond lezen wodden wil: ‘De 
Friezen’ van Flip van Doorn. Daor he’k al es wat deurhenne blaederd en ik dochte even dat de 
man fout zat mit et anduden van et Stellingwarfs as Nedersaksisch dialekt. Mar doe ik beter 
keek het hi’j et dan over et jaor 1485. Laeter in et boek staot dat de oorspronkelike bewoners 
hier nog hieltied Stellingwarfs praoten, hi’j vult dan an: ‘een Nedersaksische streektaal’. Kiek, die 
Van Doorn het zien bronnen goed raodpleegd en geft et Stellingwarfs de titel die et toekomt: 
tael.
In die tael kun jim weer van alles vienen in disse ni’je Ovend. Prachtig om te lezen bi’j de 
lochies of de keerzen.

2 DE OVEND

B egin juni reed ik op ’e fiets vanuut 
Noordwoolde over de Noordwooldi-
gervaort henne. Vroeger was hier de 

Hellingbrogge, mar die is jammer genoeg 
ofbreuken en vervongen deur een briede, 
saaie duker. 
Doe ik op ’e Hellingstraote richting De Hoeve 
fietste vul mien oge op een biezunder naem-
bottien op een mooi vri’jstaond husien an de 
linkerkaante van de weg. Et Hommelnust ston 
d’r op ’e gevel. Da’s een mooie naeme veur 
’Stellingwarfs in et wild’, flitste et deur mien 
heufd. Wiels ik een foto mit mien mobieltien 
maekte, raekte ik an de praot mit de bewo-
ner Hidde Wapstra. Et dee blieken dat ze et 
bottien kregen hadden mit heur 25-jaorige 
trouwdag.
Zoas haost iederiene in Noordwoolde en om-
streken hadden de Wapstra’s ok een bi’jnae-
me, en dat was dus ’de hommels’. Dat hadde 

te maeken mit heur aachternaeme. Ik bin doe 
nog even een slag deur de mooie bluuiende 
bloemetuun lopen en doe leut Hidde me nog 
wat biezunders in de anbouwde schure zien, 
mar daor kom ik laeter in mien verhael op 
weeromme. 
Op 23 september bin ik veur ’De Ovend’ weer 
naor Et Hommelnust an de Hellingstraote 
west. Ik wodde hattelik ontvongen mit een 
lekker bakkien koffie. Hidde zit in de stoel, 
want hi’j het ‘m gister verstapt en now is de 
hernia d’r weer inscheuten. ‘Ja’, zegt hi’j mit 
een glimlachien: ‘Aj’ oolder wodden wodt 
alles minder, behalven vergeten!’ 

Hidde Wapstra is een echte Noordwooldiger 
en geboren op ’e Miente an de Schaopedrift. 
Zien heit was een polleboertien mit wat 
koenen en een stok of wat varkens. Nao de 
ambachtschoele in Stienwiek warkte hi’j een 

Freddie de Vries

Et Hommelnust

Hidde en Annie Wapstra veur heur huus op ’e Miente mit een Royal Enfield uut 1928

half jaor op ’e botterfebriek in Steggerde as 
massienist en moonsternemer. Doe gong hi’j 
nog even op ’e kustvaort, mar dat bevul him 
niet zo. Op 17-jaorige leeftied gong Hidde 
naor Wormerveer as massienist bi’j een zuvel-
febriek en laeter een cacaofebriek. 
Doe hi’j mit de kastdaegen weer een keer 
thuus was op ’e Miente gong hi’j naor een 
daansaovend bi’j Slager in Noordwoolde. 
Daor trof hi’j Annie Regtop (heur femilie hiet 
in Noordwoolde ’de Guties’) uut et Rooie 
Dörp. Et klikte mitien, mar Annie was nog mar 
vuuftien jaor en dat was wel arg jong nog! 
‘Ik komme over een peer jaor wel weerom-
me,’ zee Hidde naodat hi’j heur netties thuus 
ofleverd hadde. 
Nao een peer jaor wodde de huusvesting 
in Wormerveer muuiliker en kon hi’j alliend 
nog mar kiezen veur een flat in Zaandam. 
Dit wodde Hidde te mal. Dan nog liever in 
een woonwaegen! Doe besleut hi’j op ’e 
bonnefooi weer weeromme te gaon naor 
zien geboortegrond. De lonen laggen in de 
Stellingwarven beheurlik leger, mar de woon-
kosten ok. Hidde hul ok woord en gong weer 
naor et Rooie Dörp naor Annie, en niet lange 

daornao beloofden ze mekeer iewige trouw. 
Hidde kon vot-en-daolik bi’j de DEJO in Wol-
vege an de slag. Nao een half jaor stapte hi’j 
as echte Noordwooldiger over naor de rotan 
bi’j ROHÉ. Daor het hi’j vuventwintig jaor as 
lasser en bi’j de technische dienst warkt. Tot 
een hernia him nekte en hi’j thuus kwam te 
zitten. Gelokkig hadde hi’j een stokmennig 
hobby’s. Zoas haost elke Noordwooldiger 
hoolt hi’j van visken. Ok gongen Annie en hi’j, 
doe de beide kiender Bert en Petra de deure 
uut weren, vaeke te veren op ’e Lende. Hidde 
was ok bi’j de oprichting van de jachthaven 
bi’j de Kontermaansbrogge betrokken. Laeter 
begint hi’j him toch wel wat op te wienen 
dat disse jachthaven, veur de gewone man,  
wieken mos veur de netuur. En ok et dichte- 
gruuien van De Lende is him een stiekel in et 
oge. Hidde bemuuide him ok mit de plaetse- 
like poletiek en het nog vier jaor veur de 
PvdA in de gemienteraod zeten. Et rooie 
bloed van de streek zit wel degelik in ‘m en 
hi’j vecht ok now nog tegen onrecht. 

Zien grootste hobby vienen we, zoas ik al 
eerder ankondigde, in zien roeme schure. 

An ark gien gebrek!

Daor staon nog een stok of wat oolde moters 
en brommers. Vol trots vertelt Hidde over 
zien resteraosies daorvan deur de jaoren 
henne. Ien veur iene nuumt hi’j veur mi’j 
tetaol onbekende marken op. Een Dürkopp 
uut 1938, een 600cc Douglass van 1918, een 
Sunbeam van 1924, een Automoto uut 1924, 
een Royal Anfield uut 1928 en een Motoguzzi 
(et ‘lillike haentien’) van 1955 en gao zo mar 
deur. Wel honderd het hi’j deur de jaoren 
henne opknapt en veur et grootste diel ok 
weer verkocht. D’r weren wonderlike mo-
ters bi’j en ie konnen zien dat ze doe nog in 
ontwikkeling weren. Sommigen hadden een 
skeletachtig fraem in vergelieking mit de 
ronde vormen van de moters van now. Annie 
zee wel es, as hi’j thuuskwam mit zoe’n oold 
vehikel: ‘Hej’ daor geld veur geven?’ Mar dan 
gong hi’j mitien de schure in en hadde haost 
gien tied om te eten. Nao een peer maonden 
zag de moter d’r uut as was hi’j ni’j en glom 
weer as een ekkel.
Ok gongen ze tegere altied mit een groep 
bekenden uut de buurt toeren in Nederlaand, 

België en Duutslaand. En ok de ’Nuttert van 
der Heide rit’ in Buil was jaorliks vaaste prik. 
Hidde reed en Annie mos intied de kaorte 
lezen om de route tot een goed aende te 
brengen. Alles mos ok nog mit een bepaolde 
snelhied reden wodden en daor hebben ze 
hiel wat priezen mit wunnen. 
Hidde het ok nog een grote verzaemeling van 
zoe’n honderd balheufdplaeties en fietsbellen 
van alle drieduzend fietsefebrieken die d’r 
ooit in Nederlaand west binnen. 

Ik bin tetaol verstuverd deur al die technische 
dingen, waor as ik hielemaole gien verstaand 
van hebbe. Toch hebbe ik hier geneuten 
van de alderaorigste ontvangst en de goeie 
uutleg. Nao nog een slag deur de mooie bloe-
metuun gao ik tevreden en mit de busen vol 
Australische tomaten et hiem of.

Een moter van rotan heurt hier hielemaole thuus

Sietske Bloemhoff

De buurtschop Twietel

A l weer een schoffien leden kreeg ik 
et boekien ’Rondje Twijtel’ in hanen, 
dat schreven wodde deur Ruurd de 

Vries. Hi’j gaf et in 2018 uut in eigen beheer. 
De Vries (geb. in 1955) – ik nuum him now 
veerder Ruurd, omreden ik him al van jongsof 
an ken – wodde in disse buurtschop geboren 
en woonde daor ok de eerste drienentwintig 
jaor van zien leven. Naodat hi’j verhuusde 
bleef hi’j belangstelling holen veur dit weste-
likste diel van Makkinge, en deuk daoromme 
de geschiedenis d’r van in. Ruurd hadde daor-
bi’j veul hulpe van zien vroegere buurtgenote 
Cobie van Dam.
Om mar kot te gaon: dit is een alderaorigst 
boek, dat nog de hieltied anvuld en verni’jd 
wodt op ’e webstee twijtel.jouwweb.nl. En dat 
laeste bliekt een goed ding te wezen, want 

sommige gegevens in et boek bin laeter nog 
es wat veerder uutzocht en beschreven, en 
die bin dus op die webstee te lezen. Veur alle 
speurwark dat Ruurd uut de wege zet het, en 
waorvan hi’j de risseltaoten in zien ‘reisgids’ 
deur Twietel neteerde, verdient hi’j niks eers 
as komplementen. Deur disse inzet veur een 
stok streekgeschiedenis, die op een goeie 
wieze verricht is, blieven ommeraek veul 
aorige en biezundere gegevens uut iene van 
de Stellingwarver buurtschoppen beweerd 
en toegaankelik.  

In zien veurwoord nuumt Ruurd al gauwach-
tig de naeme van de buurtschop Twietel - dat 
is ommes de naeme die van ooldsher bruukt 
wodt - en geft an dat die zien oorsprong 
hebben zol in ‘te Wietelo’, en dat zol wiezen 

op een natte ligging (‘wiet’ is Fries veur nat). 
Hi’j zet daor mitien vraogtekens bi’j, omdat 
de buurtschop redelik hoge ligt ten opzichte 
van de omgeving. Butendat, vragt Ruurd him 
of, hoe Friestaelig was disse omgeving aenlik 
in de laete middelieuwen doe de buurtschop 
al bestaon hebben moet?

Naor anleiding van disse interessaante vraoge 
naor de verklaoring van de naeme Twietel is 
Henk Bloemhoff veerder tael- en naemkundig 
onderzuuk doen gaon, zie zien artikel over de 
naeme Twietel op bladziede 11.

Saksische boerderi’jen in et oolde Twietel
Twietel wodde in 1604 veur et eerst nuumd 
in de zonuumde proclamatieboeken van dat 
jaor.  Roelof Gorter kwam daor de naeme 
integen bi’j zien onderzuuk naor de veld-
naemen van Makkinge. Hi’j citeert in zien 

boek van 2013: ‘Marten van ter Wisha en Tije 
echtelieden, koper van vier roeden landes 
op ’t Dwijtel bij Makkinghe, in de zathe waar 
Thijes Jans metertijd op woont’. Ok de Friese 

Uutzicht vanof de Bercoperweg richting De Kuunder; 
hier is goed de hoge rogge in et laandschop te zien

De boerderi’je van Peper, zoas die in 1920 deur boerderi’je-onderzuker Klaas Uilkema op ’e foto zet is. 
Op disse foto is goed te zien dat et aachteraende al es verbouwd is. Van oorsprong hadde dat aachteraende, 
neffens et onderzuuk van Uilkema, een schilddak

historikus Pier Winsemius (1586-1644) nuumt 
de buurtschop een peer jaor laeter, in 1622, in 
zien Chronique ofte Historische Geschiedenisse 
van Vrieslant.

Et is neffens Ruurd wel an te nemen dat d’r 
rond et Twietel van doe al langer meensken 
woond hebben. Vermoedelik was d’r veul eer-
der al bewoning bi’j de revier De Kuunder, en 
bin de bewoners, doe et heur daor te nat om 
de voeten wodde deur veenofgrevings, naor 
hoger legen gebieden gaon. Dat gebeurde 
op hiel wat meer plakken, zoas bi’jglieks Don-
kerbroek. Aorig is dat aj’ now op ’e Bercoper-
weg de kaante opkieken naor et plak waor 
et vroegere Twietel legen het d’r dudelik een 
hogere rogge te zien is (zie foto op bladziede 
7). Veur meer over et oolde Twietel verwies 
ik graeg naor de eerder nuumde webstee 
twijtel.jouwweb.nl. 

De naeme van de buurtschop staot ok op een 
kaorte in de Schotanusatlas van 1664. Daor 
wodt de buurtschop ’t Wytel nuumd en d’r 
bin twie boerderi’jen bi’j angeven. De kaans is 
groot dat beide boerderi’jen van et Saksische 
type weren. In elk geval gelt dat veur iene, en 
die is van 1662. Et zol alderdeegst zo wezen 
kunnen dat hi’j nog oolder was, mar in 1662 
verbouwd wodde. De eerste boerderi’jen van 
et Saksische type moe’n in de Stellingwarver 
kontreinen al in de twiede helte van de 16e 
ieuw bouwd wezen, dat et zol best kunnen 
dat disse boerderi’je daor iene van was. De 
boerderi’je van Peper, zoas hi’j vaeke andu-
ded wodt, wodde deur boerderi’je-onderzu-
ker Klaas Uilkema (1873 – 1944) in juli 1920 
optekend. De boerderi’je was doe in bezit van 
Tjeerd J. Peper, mar die het d’r mar hiel kot 
woond. Et risseltaot van et onderzuuk van Uil-
kema is opneumen in de twiedielige disser-
taosie Uilkema, een historisch boerderij-onder-
zoek, Boerderij-onderzoek in  Nederland 1914 
– 1934 van Ellen van Olst in 1991. Uilkema 
maekte ok, zoas hi’j aenlik altied dee, een te-
kening van de plattegrond, en gaf daorbi’j an 
dat de plaets vaeke verbouwd wezen moet 

(zie de foto onderan op bladziede 7). Opva-
lend nuumt Uilkema et plak van de potstal, 
die in eerdere jaoren vlak aachter de kaemer 
west hebben moet. De kleine baander, naost 
de grote baander (zie de foto hieronder) 
wiest daor op; de dong uut de potstal wodde 
deur de kleine baander naor buten brocht. 

In de aldereerste, ienvooldige, (Saksische) 
boerderi’jen zat de stalruumte vaeke mitien 
aachter de woonkaemer, dus zonder schot of 
mure d’r tussen. Dat wodde onder eren daon 
om gebruuk te maeken van de waarmte die 
de koenen ofgavven. Hendrik Jan Popping 
zee daor in 1903 et volgende over: ‘In de boe-
rehuzen van de ienvooldigste soorte was gien 
aachtermure in de kaemer. As ze bi’j de heerd 
zatten, konnen ze de beesten deur de stal-
hekken zien. De vloer van de kaemer was half 
of hiel mit liem, soms ok een pat mit rooie 
vloerstienen’. Laeter kwam d’r dan een mure 
tussen, die de middelmure nuumd wodde.
De oolde Saksische boerderi’je van Peper is 
spietig genoeg in 1936 hielemaole ofbraand. 
De opvolger wodde an de, wat now de Berco-
perweg is, bouwd.  
Op laetere kaorten waor Twietel op vermeld 
wodt, bin d’r vier boerderi’jen te zien. Et zol 
hiel goed kunnen dat ok die van et Saksische 

Een foto van dezelde boerderi’je. Rechts van de grote 
baanderdeuren bin de kleine baanderdeuren te zien, 
waor neffens Uilkema de dong uut de potstal naor 
buten toe brocht wodde

type west binnen, mar dat is vermoedelik niet 
meer vaaste te stellen. 
In et oolde Twietel het eertieds ok een meule 
staon, in elk geval in 1685. Dat is te zien op ’e 
kaorte in de Schotusatlas van 1664; de meule 
staot daor tussen de boerderi’jen angeven. 
Bi’j de meule moet ok een woning veur de 
mulder staon hebben. Over de geschiedenis 
van de meule, en over wie eigener en mul-
der west binnen deur de ieuwen henne, is 
allemaole uutgebreid te lezen op ’e webstee 
twijtel.jouwweb.nl.    
Op woensdag 15 juni 1912 braande de meule 
tiedens een onweersbujje an de grond toe 
of. In De Gediek wodt een ni’jen iene kocht 
die in onderdielen mit de boot naor Twietel 
brocht wodde. Daor wodde hi’j weer op-
bouwd: niet op et oolde plak, mar an wat 
now de Bercoperweg is, mit een muldershuus 
(now huusnommer 74) d’r naost.
In 1921 is de Coöperatieve Aankoopvereni-
ging ‘Makkinga’ G.A. opricht, en die nam de 
meule over van Weijert Zeephat, die liekewel 
wel de mulder bleef. In 1925 wodde de meule 
verplaetst naor de koeme van Makkinge, 
want daor was een wiek naor De Kuunder 
veurhanen en de tram kwam deur Makkinge. 
Mit peerd en waegen wodden de onderdie-
len naor Makkinge brocht, en zo was Twietel 
nao ieuwen zien meule kwiet.

Twietel niet de ooldste buurtschop 
van Stellingwarf
Twietel heurt niet bi’j de ooldste buurtschop-
pen in de gemiente Oost-Stellingwarf. Dat 
konnen we kotleden ok nog lezen in et artikel 
over de buurtschop Tronde, dat deur Hen-
drik Betten schreven wodde. Tronde, Ries-
berkaampen, Boekelte en de beide dörpen 
Appelsche en Zaandhuzen heuren neffens  
K. Bouwer in die zien dissertaosie uut 1970 
Brink en Streek, cultuurlandschapsvormen 
aan de westzijde van her Drents plateau tot 
vermoedelik de ooldste woonplakken van 
Frieslaand. An te nemen is dat die beide dör-
pen en de drie buurtschoppen al de hieltied 
bestaon hebben vanuut een veer veurhisto-

risch verleden. Wel is et zo, dat nao 1970 d’r 
intied al weer hiel wat meer onderzuuk west 
het naor de ooldste woonplakken in oonze 
regio. Van Twietel wodt misschien nog wel 
es vaastesteld dat d’r inderdaod veul en veul 
eerder al meensken bi’j De Kuunder woond 
hebben. Verschillende opgrevings en ok et 
vermoeden dat d’r argens bi’j de brogge over 
De Kuunder bi’j de Prikkedam een middel- 
ieuws karkien staon het, wiezen d’r op. 

De ligging van de buurtschop
Et oolde Twietel bestaot niet meer; doe de 
huzen daor te bouwvallig wodden om d’r nog 
te wonen, of alderdeegst ofbraanden zoas 
dat van Peper, dan wodde et ni’je huus an de 
weg van Ni’jberkoop naor Makkinge bouwd. 
Et grondgebied van Twietel is puntvormig. Et 
briedste diel ligt bi’j De Kuunder, de punt ligt 
an de Abbendiek richting Tronde, temeensen 
zo wodt angeven in ‘Rondje Twijtel’. Dat laeste 
kuj’ je twiefels over hebben, want oold-be-
woners an de Abbendiek richting Tronde 
komt et onbekend veur dat et gebied an de 
oostkaante van de weg onder Twietel valen 
zol. Ok hebben de huzen vanof de krusing 
an weerskaanten et adres Abbendiek en niet 
Abbendiek en Twietel, zoas dat wel et geval is 
tussen de krusing Bercoperweg/Grindweg en 
Boverweg. Ok 
De westelike greens is in elk geval veur een 
groot pat de weg Abbendiek, en vanof de 
oolde krusing Abbendiek en Grindweg lopt 

Biezunder is dat de huzen an de Abbendiek tussen 
de Boverweg van Ni’jberkoop en de krusing mit de 
Grindweg/Bercoperweg an de Ni’jberkoper kaante as 
adres Abbendiek hebben en an de ere kaante Twietel



10  DE OVEND

de greens deur de lanen in de vorm van een 
sloot tot an De Kuunder. Ok de oostelike 
greens is iene lange rechte sloot, een wete-
ring, die uuteindelik uutkomt bi’j De Kuunder. 
Neffens Ruurd zol dit een oold stroompien 
west wezen, mar waor dat dan percies ont-
sprong is niet dudelik. Dat zol dan in de buurt 
van De Lende west wezen moeten; wie wet 
maeken ni’jere onderzukings in dit gebied 
dat nog es dudelik!    

De paeden en wegen van en rond de 
buurtschop
Al een peer keer bin de Boverweg en de 
Grindweg nuumd. Vanof de krusing Grind-
weg mit de Abbendiek hiet de Grindweg 
richting Makkinge vandaege-de-dag Berco-
perweg. Beide bin oolde wegen; de Bover-
weg die vroeger Binnenweg (en trouwens ok 
wel es Buytenweg) hiette is een diel van de 
ieuwenoolde verbiening van de Westhoek 
van West-Stellingwarf naor Oosterwoolde. 
De weg Abbendiek lopt vanof Tronde tot an 
et kruuspunt mit de Grindweg/Bercoperweg. 
Vanof dat kruuspunt gong de weg vroeger 
over in de Gedieksterweg die o.e. deur de 
buurtschop Iegypte in Ni’jberkoop richting 
De Gediek leup. Disse weg moet iewenoold 
west hebben, daor wodt de kommende tied 
nog veerder onderzuuk naor daon. Datzelde 

gelt ok veur et oolde Karkepad in Ni’jberkoop, 
dat op oolde kaorten ok wel angeven staot 
as Lijkweg. Dat pad leup vanof et karkhof van 
Ni’jberkoop deur Twietel en de Middelburen 
naor Makkinge. Hier en daor wodt wel es 
nuumd dat et pad ok vanof et karkhof van 
Ni’jberkoop veerder westelik lopen moeten 
het, mar dat is niet et geval. Ruurd het et 
Twietelse diel een eigen naeme geven: et 
Middelpad. Jan Pieter Kromkamp van Mak-
kinge nuumt et pad liekewel Karkepad mit 
vlonders (bron: Hans Salverda). Dat kwam 
naor boven, doe beide manluden jaoren 
leden op zuke gongen naor oolde stokken 
van et pad.  

Bronnen
n   Ooststellingwerf, Verzameling van Oud-

heidkundige Aanteekeningen, J.H. Popping, 
1903.

n   Rondje Twijtel (reisgids voor Twijtel), Ruurd 
de Vries, 2018

n   https://twijtel.jouwweb.nl/ligging-ont-
staan-enz

n   Uilkema, een historisch boerderij-onderzoek, 
Boerderij-onderzoek in  Nederland 1914 – 
1934, Ellen van Olst, 1991. 

n   Veldnaemen van Stellingwarf, diel 1 Ni’jhoolt-
pae en Ni’jberkoop, Ph. Bloemhoff-de Bruijn, 
1982

Dit pad is een diel van de oolde Abbendiek richting de Grindweg; links ligt Ni’jberkoop, rechts Twietel

W e kun gerust wel stellen dat Twietel  
een streekeigen naeme is. Een 
Stellingwarver naeme, een naeme 

in et Stellingwarfs, diel van et Nedersaksisch.  
Welke patten bestaot et woord uut, en wat 
benuumden ze mit die stokkies bi’j de vor-
ming van de naeme Twietel? 

Zoas in De Fochtel de l komt van le = ‘bos, plak 
in de bos’ – men kan in geschriften nog de 
ooldere vorm Fochtele tegenkommen -, zo 
wodt ok docht dat de l in Twietel  oorspron-
kelik ‘bos’ of ‘plak in de bos’ inhul. Mar wat is 
twiete dan? Eerst even een anlopien.

Onder de inwoners van oonze streek he’k 
nooit eers zeggen heurd as Twietel. Ik daenke 
dat die uutspraoke de ienigste vorm is die 
in et mondelinge taelgebruuk nog bestaot. 
En die dichte bi’j de oorspronkeliker vorm 
*Twietele staot1, een vorm die ik (nog) niet 
tegenkwam in oolde teksten, en  ok dichte 
bi’j de nog oorspronkeliker vorm: *Twietelo. 
Mit dat -lo zitten we in de tied van et Middel-
nedersaksisch, diel van et Middelnederduuts. 
En die taelfase is, roegweg zegd, in de tied 
van 1150 tot 1550. 

De naodrok in et woord oftewel de klemtoon 
in de naeme ligt en lag op ’e eerste lettergre-
pe, Twie-. Waor gien of weinig klemtoon is slit 
oftewel ‘reduceert’  een klinker makkelik,  zoas 
in banaan > benaan, en vaalt soms hielemao-

le vot.  Zo kon Fochtelo via Fochtele tot Fochtel 
wodden, en  zo kan *Twietelo via *Twietele tot 
Twietel wodden wezen. As de klemtoon wel 
op lo ligt, dan blift dat diel van een woord 
zo bestaon, zoas in de buurtschoppenaeme 
Lohuus, dat is bi’j Oosterwoolde.2

De vorm twiete
Wat hul Twiete in vroeger tieden in, dan? 
As ooldste schreven vorm die van Twietel 
bekend is gul lange Tuytel. Die vorm vien ie in 
Pierius Winsemius zien Chronique ofte histori-
sche geschiedeniss van Vrieslant (…), uut 1622, 
uutgeven in Franeker. Die uy van Tuytel moet 
wel op ’e klaank wie duden¸ vgl. et bekende, 
Fraanse woord Tuilerieën, d.w.z. de vorm zoas 
wi’j die nog kennen. Onderdehaand is d’r ok 
een nog wat oolder vienplak bekend, uut 
16043, en dat daor wodt ’tDwijtel4 speld. 

Et stokkien veur de l, twiete dus, geef ik now 
een verklaoring veur die deurgaons niet 
nuumd wodt in de infermaosie over Twietel, 
mar die donkt me toch wel annemelik is. We 
zitten in Nedersaksisch gebied, en uut et Ne-
dersaksische / Nederduutse gebied in Duuts- 
laand is et woord twiete bekend, ok wel, ok al 
is et etzelde, in een wat aandere vorm, zoas 
twete. Dat twiete wodt nogal es omschreven 
as ‘lang, smal pad’. Twiete zat en zit zo ok in 
straotnaemen en aandere veldnaemen, zoas 
in et Mecklenborger Twitenkamp.  Dat is dus 
‘kaampe van of an et smalle pad’. De oor-

Henk Bloemhoff

Twietel, de naeme van een buurtschop 
onder Makkinge  

1 -  De * drokt uut: disse vorm is rekonstrueerd, mar niet in et echt vunnen. Et is vanzels daenkber dat dat laeste nog wel 
gebeurt.

2 -  Zie benaemens Veldnaemen van Stellingwarf Diel VII, Oosterwoolde, blz. 131.
3 -   Et gaot om een tekst uut dat jaor (d.i. uut de Proklemaosieboeken van Oost-Stellingwarf ), nuumd in R.W. Gorter zien 

Makkinga. Dorpsgeschiedenis en Veldnamen. Makkinge, 2013,
4 -   Zo speld op ‘e webstee die nuumd is onder note 5.

spronkelike betekenis van Twietel  zollen we 
daenk’ dus ok zien kunnen as ‘plak in de bos, 
an een smal pad’, of as ‘bos an (et aende van) 
een lang smal pad. Et is mar zoe’n  idee, mar 
wel een idee  om even an vaaste te holen, tot 
d’r eventueel een verklaoring vunnen wodt 
die meer veur de haand ligt.

Is d’r dan gien reden tot twiefel an twiete in 
Twietel = lang, smal pad of zoks? Dat is op 
ien punt: de Nederduutse veurbeelden bin 
nogal een aende uut de buurt. De westelikste 
veurbeelden van veld- en straotenaemen 
in Duutslaand kommen uut de wereld van 
Ibbenbűren (via de weg zoe’n 160 km van 
Makkinge), Osnabrűck, Dortmund, Pader-
born. Mar dat wil netuurlik niet zeggen dat et 
woord twiete om 1200, 1300 henne niet leven 
kund het in oonze streektael van doe. Ok we-
ten we niet of twiete misschien toch niet ok as 
veldnaeme in Overiessel of Gelderlaand nog 
veurkomt. Twiete kan naor mien idee best as 
los woord veurkommen hebben in oons ge-
bied en zo bruukt wezen in de naemgeving 
*Twietelo.

Mar bin aandere verklaorings dan niet 
‘logischer’? Dat daenk ik toch niet, en zeker 
niet per se. Tussen 1604 en de 20ste ieuw is 
Twietel vaeker nuumd in bronnen, bi’jglieks 
in de vorm ’t Wytel.5 Sommigen kun daenken: 
et zal wel Fries wyt ‘wit’ of wiet ‘nat’ wezen. Ik 
daenke et niet, want, om te beginnen, lo is 
gien typisch Fries woord, en de reduceerde 
vorm le of l ok niet. Et zol al nuver wezen dat 
juust van et Friese taelgebied uut lo binnen-
kommen is, zeker as we bedaenken dat et 
Fries weinig plakandudings het op lo en dat 
et Friese taelgebied in de tied van de schrief-
wiezen Tuytel en ‘tDwijtel nog een stok noor-
deliker was. Middelieuws Schoterlaand, over 
De Kuunder dus , moet hielemaole of veur et 
grootste pat Stellingwarfstaelig west hebben. 
Butendat, wiet = ‘nat’ het een lang klinkende 

ie mit een soorte van naoslag en dat heur 
ie nooit in Twietel. Daor heur ie allienig een 
kotte ie in. Kan et gaon om Fries wyt = ‘wit’ ? 
Mar bi’j wyt (mit een kot klinkende ie) zol et 
ok liekegoed oolder Stellingwarfs wezen kun-
nen, want et Ooldsaksisch, de veurloper van 
et Middelnederduuts, hadde ok een (lange) 
ie in dit woord en die zol in Twietel beweerd 
wezen kunnen. Dat zoj’ dan dus lezen moeten 
as et witte lo, of as te witte lo. D’r bin plak-
naemen daor wit ok in kombinaosie mit ‘bos’ 
veurkomt, zoas in de Drentse naeme Wittelte. 
Mar daor heur ie de i van witte wel in, en die 
dot him juust in et Stellingwarver uutspraoke 
nooit veur. De kaans dat et om wat aanders 
gaot as wiet = ‘wit’ is dus riekelik groot.

Twiete, in ansluting op de Duutse gevallen 
van twiete, hoolt lang smal pad in, daor hool 
ik et op, en Twietel is dus plak in de bos, an 
et smalle pad, of an (et aende van) een lang 
smal pad.

Mar die lange ij dan? Moe’n we gien ij be-
griepen zoas die bi’jveurbeeld in dijk klinkt? 
Nee, zo goed as zeker niet. Mit de ij in de 
vorm uut 1604 zal nog de ie-uutspraoke 
bedoeld wezen, die wodde lange leden wel 
schreven as ij. Daornaost wiezen hiele jonge 
schriefwiezen mit ij meerst op opzettelike 
vernederlaansing. Dat wil zeggen, men 
perbeert d’r ‘goed Nederlaans’ van te maeken. 
Jammer en niet goed veur et Stellingwarfs / 
Nedersaksisch en ok niet veur et Nederlaans. 
Now komt de ie van griepen, bieten en meer 
van zokke woorden wél overien mit Neder-
laans ij, daenk mar an grijpen, bijten, mar bi’j 
alderhaande aandere ie-woorden is dat niet 
zo.  Kiek mar: Ik zie gien rooie bieten wodt in 
et Nederlaans niet ‘Ik zij gijn rooie bijten’.  De 
schriefwieze Twijtel in oonze tied is wat men 
wel nuumt  een geval van hyperkorrektie.  D’r 
is gien Twijtel in et Nederlaans, dus hoej’ dat 
ok niet te spellen, en de klaank ie komt ok in 

5 -  Meer eerdere menieren om de naeme Twietel op te schrieven vien ie op ’e webstee https://twijtel.jouwweb.nl/ligging- 
ontstaan-enz

et Nederlaans veur, dus Twietel hoej’ niet an te 
passen. We kun et in et Nederlaans dus beter 
op Twietel holen. En in et Stellingwarfs ne-
tuurlik al hielemaole. Trouwens, et wodt meer 
as tied dat de Stellingwarver plaknaemen op 
de plaknaemebodden kommen – as eerste, 
en as ’t niet aanders kan as twiede.  Et bin de 
ienigste echte originelen of ze staon daor et 
dichtste bi’j. Gewoon doen dus.

Ofslutende
Ik hool et dus veureerst op Twietel  = lang, 
smal pad naor de bos of naor een plak in de 
bos. De Duutse veurbeelden van / mit twiete 
laoten zien dat de betekenis van twiete en de 
variaanten ok wel es een betien aanders is, 
mar et element ‘smal pad’ liekt d’r altied in te 
zitten. Et uutvoerige Duutse artikel angaonde 
twiete dat ik bekeken hebbe is van de haand 
van de in 2020 overleden Duutse tael- en 
naemkundige de heer Gunter Műller, en de 
titel is ‘Twiete “Durchgang zwischen Häusern, 
kleine Straße, Weg zwischen Hecken”. Et stok 
is te vienen in Damme, R. en N. Nagel (red.), 
Westfeles vunde sassesch. Festgabe fűr Robert 
Peters zum 60. Geburtstag. Bielefeld, 2004. 

De oold-naemkundige van de Fryske Akade-
my, de heer Karel F. Gildemacher, het d’r in 
een bespreking van Twietel op wezen dat et 
eerste diel (twie dus) ok vergeleken wodden 
kunnen zol mit et eerste element van twijg.6 
Ik berdure d’r evenpies op deur. Zoas ok in 
Stellingwarfs twiege dus, en twie zol dan 
oorspronkelik et getal twieje betekenen. Zo 
zol et gaon kunnen om een splissing, een 
twiesprong van wegen. Moe’n we misschien 
begriepen: twie – te – lo = twiesprong bi’j /
naor / in de bos? De verklaoring ‘rechtstreeks’ 
uut twiete liekt me wat annemeliker. Dat 
twiete kwam her en der veur in et Middel-
nederduuts, zoas Műller dus angeft.7 Wat de 
oorsprong van die Nederduutse vorm angaot 
is hi’j trouwens hiel veurzichtig. De vorming 
van et woord twiete en variaanten en veur 
een pat de etymologie nuumt hi’j, an et 
aende van zien artikel, as nog niet ofdoende 
verklaord – en daor wol ik et hier dan ok mar 
even bi’j laoten.

6 -  Gildemacher, K.F., Friese plaatsnamen. Alle steden, dorpen, gehuchten. Liwwadden, 2007.
7 -  Die toont ok een interessaante laandkaorte, mit daorop twiete-straotenaemen van Sleeswiek-Holstien tot en mit Oost- en 

Westfalen.

Vuuftig jaor De Ovend!
Niet alliend de Stellingwarver Schrieversronte bestaot in 2022 vuuftig jaor, datzelde gelt 
veur oons tiedschrift De Ovend. En veur een streektaeltiedschrift  kuj’ dat gerust hiel arg 
biezunder numen! Netuurlik is ok veur dit feestelike feit et kommende jaor roem omme-
daenken. Zo zal et decembernommer 2022 een speciaol jubileumnommer wodden, mar 
van jannewaori of kuj’ ok wekeliks ni’je stokkies uut eerder verschenen Ovends lezen op 
stellingplus.nl. Daorveur zorgt oonze webmaster Ninke van der Veen, en zi’j is d’r al hiele-
maole klaor veur! 

Harmen Houtman

Et sni’jt boven Else
(n.a.v  Jaques Brel  -  Il neige súr Liége)

Et sni'jt boven Else,
de klokkestoel is wit.
De vlokken die daansen,
waor een hooltdoeve zit.

De Riete kringelt zwat,
tussen grösbaarms deur.
Ze schoeven al vlietig,
et eerste gezeur...

Et sni'jt boven Else,
de meensken die gaon
in jekkers en jassen
onder 'n ofdakkien staon.

De pegels die hangen
en gleensteren gries.
In Tronde staon ukken
Veur 't eerst op et ies. 

Et sni'jt boven Else,
de regenbak dreegt
een laogien witt' poeier
tot een boer et votveegt.

Een sjaal ligt verleuren
op een zaanderig pad.
Een karre schoft glibberig,
stopt niet, ridt him plat...

Et sni'jt boven Else
en een beppe die zit,
breidet noest een peer haansken,
en Else kikt mit...
   en... Else sni'jt mit...

Jikke Oord

De winter van 1978-1979
(Uut de bundel ‘Et verhael van Jikke Oord’)

O k al was et nog dikke winter en lag d'r nog allemaole sni’j en ies; Jikkie dee heur wark. 
Ze mos op ’e Brouwerswal wezen veur een pesjent. Ze parkeerde heur auto an de vaorts-
kaante. Eer ze d'r euvelmoed in hadde, gleed ze deur mit de auto et ies op van de Ops-

terlaanse Kompejonsvaort. Op ’e stoel naost heur ston een weegschaole waor kleine poppies 
op weugen wodden. Wiels ze daor overhenne klauterde nam ze in de vaosie de weegschaole 
mit. Die lag op et ies. Doe ze murk dat ze niet deur et ies zakte, is ze weerommelopen, pakte de 
weegschaole op en klauterde mit et ding onder de aarm weer bi’j de wal op.
Onderwiels was d'r een knecht van een krudenierswinkel die et allemaole gebeuren zien had-
de naor et kantoor van de Woudklaank (streekkraante) lopen en reup: 'Pak rap je fototoestel, 
want zuster Oord staot mit heur auto op et ies!'
En jaowel heur, in de eerstvolgende edisie ston de foto mit een artikel d'r bi’j.
 
Ondaanks dat heur auto de hieltied nog op et ies van de vaort ston en de rutewissers
nog dapper henneweer zwiepten, gong ze doodgemoedereerd lopende naor heur pesjent.

De dochter van de pesjent zag heur anlopen kommen en reup: 'Wat doen jow?'
'Ja, mien auto staot op et ies in de vaort,' zee ze.
'Wat veur gerage hebben jow?'
Ze docht zwaor nao, want ja, wat was heur gerage ok al weer?
Inienen kwam et bovendrieven in heur onthoold en de dochter belde de gerage:
'Jim moe'n votdaolik kommen omreden zuster Oord heur auto op et ies in de vaort parkeerd 
staot.'
De geragemanluden kwammen en dochten dat ze de auto d'r zo wel evenpies ofhaelen zollen.
Mar oe heerken, dat vul lillik of.
Doe dee Jikke heur verhael. 
'Now, dat is me ok wat! Mar mien zeune het een auto en hi’j het tied zat. Hi’j brengt jow wel 
naor jow pesjenten. En ik waske vandaege zels mien mem wel,' zee de vrouw hulpveerdig.
Jikkie froonste et veurheufd en keek bezwaorlik: 'Ja, mar ik moet ok nog naor Terwispel.'
'Own, dat geft niks, mien zeune het de tied an himzels.'
D'r bin toch ok hiel aorige meensken op disse wereld. En een gelok bi’j et ongelok was: de auto 
hadde alliend mar een stokkende uutlaot!
 
D'r wodde een ere gerage beld die een taekelwaegen hadde. Et wodde een hiel geheister, mar 
mit plaanken en een touw lokte et om de auto weer op ’e wal te trekken.
Jik netuurlik bliede, en ze vreug: 'Kan ik d'r now weer in rieden?'
'Nee, de auto moet eerst goed naokeken wodden,' kreeg ze te heuren.
Netuurlik mos ze wieder mit heur wark, zodoende gong ze lopende naor de Nijewei, naor et 
volgende adres. De vrouw die heur lopende ankommen zag, vreug hiel veraldereerd: 'Waor is 
jow auto?'

Pattiewegens

Veur disse rebriek lat een dichter him inspireren deur de netuur. Et kan daorbi’j om de netuur in 
de buurt gaon of wat veerder van huus. Dit keer is et Roely Bakker die veur een gedicht zorgt, en 
ze vertelt in de anloop daor naor toe over de kuier die heur inspireerde. Roely zorgde onderwe-
gens ok veur de mooie, sfeervolle foto’s. Intied het ze et dichtersstokkien overdreugen an Koosje 
Hornstra van Der Izzerd,  

Een daelders plakkien

W ie in de meitied en bi'j zoemerdag vanuut de kaele Harken naor Legeduurswoold 
kuiert, krigt et idee deur een grune tunnel te lopen. De krunen van de bomen vormen 
een poort. As hasems de blaederen kleuren en zunnestraolen alles in een goolden 

gloed zetten, is et krek een sprokien.

We lopen wieder. Tot de 
driesprong, waor tussen de 
dikke beukebomen de oolde 
wegwiezer nog staot. Veer-
derop moet een dasseburcht 
wezen. Mar ze laoten heur 
niet zien. In twielochten ont-
dekken we wel een koppeltien 
renen. Zol et de reegeit wezen 
mit zien kalfies, die hi'j oflo-
pen meitied in de bos even 
veerderop votstopt hadde?
Et gehaemer van een specht 
klinkt dichtebi'j, mar geluud 
dreegt veer bi’j aovende.
Now de bomen et blad valen 
laoten kommen de boom-
klever en boomkroeper weer 
veur et locht.

Voegelties doen heur te goed 
an rooie beien die nog an 
de struken zitten. Aj' mit de 
kastdaegen hulst mit rooie 
beien in huus hebben willen, 
dan moej' d'r vroeg bi'j wezen, 
aanders binnen ze op.

We laoten et pattien naor de vistrappen links 
liggen. Now ja, et pad ligt rechts van oons 
want vandaege kuieren we naor et meertien. 
Een deftig woord veur een waetergat dat 
ontstaon is deur zaandwinning. D'r hangt een 
vredige stilte. Een laete viskersman wil wel 
even praoten.

In de bos is et al een betien duuster. Hiel 
vremd mar meerstentieds is d'r hier gien 
voegeltien te heuren of te zien.

As we de bos uutkommen, zien we in de 
kaampe an de overkaant twie walibies zitten. 
Jaoren herwerst bin d'r in de buurt een 
stokmennig ontsnobbeld. Et vri'je leven op 
en rond et Legewoold schient heur goed te 
bevalen.

Krek veur donker biwwe weer thuus.

As...
     koolde et waeter in de sloten stolt
     beriepte bomen klumende voegels huden
     et beschosselde grös knispert onder de klompen
     et hoolt knapt en knettert in de eupen heerd
dan...
    jezels goed inpakken en gaon.

Roely Bakker

Kjest Herder

Gele bikini (2)

E t is op een zaoterdagaovend. Adriaan  
zit nog mar krek an de bar van et kefé  
as hi’j daenkt: Van wat hier lopt, krieg  

ik gien honger! Et wodt bi’jkaans niks van- 
aovend. Hi’j hoolt de deure wat in de gaten 
en hoopt dat d’r nog wat moois binnenwap-
peren komt. 
Dan heurt hi’j van aachter de bar: ‘Disse is van 
mi’j!’ Hi’j dri’jt him omme en kikt recht in de 
grune ogen van Ragna. ‘Hee, ieje hiere?’
‘Ik bin slaegd veur de HBS en now he’k wat 
meer tied. Ik doch, lao’k een baentien zuken. 
‘k Wodde mitien anneumen doe ’k belde.’
‘Snap ik wel!’ floept Adriaan d’r uut. ‘Wie wil 
niet zoe’n mooi uuthangbod aachter de tap?’ 
Hi’j krigt op slag een kleur. 
‘Lief daj’ dat zeggen!’ zegt Ragna wiels zi’j him 
een lieve lach toewarpt. Dan ropt d’r iene: 
‘Ragna, hier nog vuuf pils!’ 
Adriaan praot nog wat mit disse en gene, 
drinkt nog een peer bierties en maekt rissel-
vaosies om vot te gaon. Et is onderhaand bi’j 
twaelven. 
As hi’j ofrekend, komt Ragna naost him zitten. 
‘Zo, mien dienst zit d’r op! Gaoj’ nog argens 
naor toe?’ vragt zi’j. ‘Dat ha’k niet bedocht!’ 
zegt Adriaan. 
‘Ik hebbe nog wel zin om argens naor toe te 
gaon. Gaoj’ mit?’ lacht Ragna.
‘Ja, wat za’k doen?’ wiefelt Adriaan. 
‘Kom, gao now mar mit!’ Zi’j bient al naor 
buten. As hypnotiseerd lopt hi’j aachter heur 
an. Ragna stapt op ’e grote Ford Taunus 26 M 
coupé toe. Die is van heur heit, wet Adriaan. 
Beduusd van wat him overkomt, stapt hi’j in. 
Ragna bliekt een wisse sjefeur. Pittig ridt zi’j 
de weg op. Buten et dörp geft ze de auto flink 
de sporen.
‘Zo, ie durven wel te rieden!’ zegt Adriaan 
onder de indrok. 
‘Ik hool wel van een betien opschieten, 

Adriaan!’ zegt Ragna mit heur anstikkelike 
lach. ‘Waor zuwwe naor toe gaon?’ 
‘Ik docht dat ie wat wussen!’ 
‘Lao’we naor de Capricciobar in Assen gaon!’ 
stelt zi’j veur. 
Adriaan gloept vanuut zien ooghoeke naor 
Ragna. Heur raanke verschiening, stevige 
aarms die wisse de auto besturen. Lange 
slaanke bienen onder een kot zoemerjurkien 
waorin heur spieren anspannen as zi’j de 
pedaolen intrapt. 
Waoromme nemt disse mooie meid mi’j mit 
naor een bar? Zi’j kent mi’j aenlik niet behal-
ven as arbeider bi’j heur heit in de febriek. Zi’j 
kan alle mannen kriegen! Wat zol ze willen? 
Disse gedaachten schieten him deur et heufd.
‘Een kwattien veur jow gedaachten!’ zegt 
Ragna iniens. Zi’j kikt zien kaante evenpies 
op. ‘Ach, et is niks!’ ontwiekt Adriaan. 
’Ie bin zo stille! Of waj’ liever niet mitgaon?’ 
Zi’j gloept him ondeugend an.
‘Nee, dat is et niet Ragna!’ bezweert Adriaan, 
‘mar ja!’
‘Wat woj’ zeggen?’ vragt Ragna.
‘Now ja, lao’k eerlik wezen’, begint Adriaan.
‘Ja graeg!’
‘Ik hope niet daj’ mi’j alliend mar de kop op 
hol perberen te brengen, en …’ 
‘Heb ie daor erverings mit?’ onderbrekt Ragna 
him.
‘Nee! Now ja, kiek! Ie bin hiel aanders as ik. Ik 
bin arbeider bi’j jow heit omdat ik de schoele 
verknoeid hebbe! Ie gaon studeren en kun an 
elke vinger wel iene kriegen.’
‘Ie moe’n jowzels niet zo onderuut haelen!’ 
Ragna kikt him indringende an.  
‘Ik hebbe jow mitvraogd omdat ie niet zoe’n 
deursnee feguur binnen. Tuurlik he’k wel es 
wat over jow heurd. Mit daordeur wodde ik 
ni’jsgierig. ‘k Wil weten wie as ie binnen. Zels 
erveren en niet wat as aanderen van jow 
vienen. Zo goed?’
‘Sorry, ik maek gien beste beurt!’ 
‘Hool op, Adriaan! Wi’j gaon d’r tegere een 
noffelike aovond van maeken, toch?’
Zi’j legt kot heur haand op Adriaan zien 
bovenbien. 

Wat laeter parkeert Ragna de auto in de 
Rolderstraote waor as de bar zit. Zi’j stikt heur 
aarm aachter die van Adriaan, kikt him even 
lief an en ze stappen naor binnen. Ze vienen 
nog een plakkien an de bar. Vanwegens de 
hadde meziek vuult Adriaan mit riegelmaot 
Ragna heur lippen bi’j zien oor om heur ver-
staonber te maeken. Aandersomme netuurlik 
ok en dan rokt hi’j heur opwienende lochien.
Ze daansen, en bi’j een langzem nommer kikt 
hi’j over Ragna heur schoolder naor de bar, 
waor as hunkerende manluden Ragna heur 
uterlike kwaliteiten overdudelik as butenkat-
tegerie klassificeren. Een betien eigenwies 
kikt hi’j naor die gaasten, waor hi’j zovule 
mit zeggen wil as: ‘Disse heurt bi’j mi’j!’ Zien 
onzekerhied is even vot.
Zi’j hebben et een protte over meziek. Mar ok 
over dat Adriaan op schoele zo zien kaansen 
vergriemd het. En over de plannen die Ragna 
het; zi’j wil psycholoog wodden. Zien onze-
kerhied stikt dan de kop weer op.

Nao een oergezellige aovond zet Ragna Adri-
aan tegen vuuf ure of bi’j zien thuus. Mar niet 
naodat Ragna him veursteld het om nog es 
of te praoten. Zi’j is d’r alderdeegst even veur 
uutstapt. ‘Ie hebben echt gien spiet? Aanders 
moej’ et zeggen heur!’ Weer die lieve lach.
‘Ragna, et was meraokelse mooi! Et liekt mi’j 
een strak plan!’
En dan krigt hi’j - vol op zien mond - de ienige 
tuut die disse aovend geven wodden zal. Zi’j 
knipt him nog even in de aarm, stapt in en 
scheurt vot. Adriaan zicht de aachterlochten 
van de Ford vlogge kleinder wodden. Tot ze 
de bocht ommegaon en et weer eerdedonker 
wodt. 
Mit et gevuul as is hi’j an de zwaortekracht 
ontsnapt, stapt hi’j de steile trappe op naor 
boven. Op ‘e overloop komt hi’j Mem tegen; 
onderwegens naor et husien. ‘Wie was dat 
mit die grote auto?’ infermeert zi’j. 
‘Dat vertel ik morgen wel!’ zegt Adriaan. ‘Want 
ik daenke da’k wakker wodden bin uut een 
hiel mooie droom. Die wi’k eerst ofmaeken!’ 
Mem mit vraogtekens aachterlaotende, flipt 

hi’j zien slaopkaemer in.
Hi’j kan niet in de slaop kommen. Dit zal toch 
niet zomar een vlochtig rendez-vous west 
wezen! Zo zal Ragna toch niet wezen!? Mit die 
twiefels vaalt hi’j in de slaop.

Op maendagmorgen vint Adriaan een brie-
fien in de buse van zien overal: 
‘Heit en Mem gaon kommend weekaende vot. 
Koj’ zaoterdagaovend bi’j mi’j?’
Hoe lief Ragna oflopen zaoterdag was! En 
now dat briefien. Adriaan raekt al meer ho-
teldebotel van mooie Ragna. Bin dit now die 
vlinders? daenkt hi’j. Mar wat zol zi’j bi’j mi’j 
vulen? Ik moet de rem d’r wel op holen! Niet 
mitien alle kaorten op taofel smieten, zoas 
bi’j aandere maegies, bi’jglieks Wilma. Now ja, 
die lust d’r vanzels wel soepenbri’j van. Zo zal 
Ragna niet wezen!

De aovend begint in de tuun; et blift lange 
waarm. Barbecuenen, lekkere meziek en een 
draankien. Laeter de vuurkörf an, mitzingen 
mit meziek en praoten over de toekomst.
Et laeste maekt dat Adriaan weer wat stille 
wodt.
‘Bin ie weer in gedaachten?’ fluustert Ragna 
dichte bi’j zien oor. Mit heur iene haand strikt 
zi’j deur zien lange maonen; de aandere op 
zien bost. Dan drokt zi’j heur waarme lippen 
op die van him, wiels heur haand targend 
langzem naor beneden gaot. As Adriaan 
die bi’j zien broekriem vuult, hapt hi’j naor 
aosem. 
‘Oe Ragna, lieverd, wat doej’ now?’ 
‘Jow anvieteren!’ Daorbi’j kikt zi’j him mit heur 
grote grune kiekers ondeugend an. ‘Neffens 
Wilma hadde ie dat bi’j heur niet neudig!’

‘Waoromme gao ie de schoele niet ofmae-
ken?’ vragt Ragna laeter op ‘e aovend. 
‘Heit is d’r wel klaor mit. Butendat he’k et wel 
naor mien zin zo.’
‘Ja, mar ie kun vule meer! Heit het gien opvol-
ger. Hi’j mag jow, dus daor liggen kaansen. 
Waoromme zoj’ die niet griepen?’

*
Adriaan lat et laeter vaeke in him ommegaon. 
Deur Ragna is hi’j hiel aanders naor alles kie-
ken gaon en hadde hi’j weer doel in et leven 
kregen. Gien Afghaanse jasse meer en alles 
wat as daor mit te maeken hadde: et halve 
weekaende dronken of stoned wezen en zien 
pik achternao lopen. Ragna heur heit, die d’r 
persoonlik veur zorgd hadde dat hi’j et laeste 
jaor op ‘e ambachtsschoele overdoen moch; 
daornao hadde hi’j de UTS ok nog daon. 
De eerste jaoren naost zien schoonheit as as-
sistent mitdri’ien. Die zien vusen te jong uut 
de tied raeken, waordeur hi’j al jong et roer 
overnemen mos. 
Kot teveuren weren Ragna en hi’j trouwd. 
Klaos hadde zo nog krek mitkregen dat zien 
oogappeltien goed te plak kommen was; 
Ragna was klinisch-psycholoog wodden. En 
zien bedrief in goeie hanen bi’j him. 

*
Ze hadden nog zovule plannen. Adriaan had-
de, krek 66 jaor wodden, et bedrief overdreu-
gen an de zeune. De cruise langs de Noorse 
fjorden was al boekt, doe alles aanders 
wodde. 
Zi’j liggen de morgen nao et ofscheidsfeest 
wat langer op bedde. Adriaan slat zien aarm 
om Ragna heur naekte lichem. Niet zoas 
doe ze jonger weren en et nog wel es kwam 
tot wat Ragna ‘ochtendgimmestiek’ nuum-
de. Now masseert hi’j alliend heur zaachte 
bosten. 
‘Et is krek as zit d’r een knobbeltien in jow 
linkerbost!’ Mitien het Adriaan spiet dat hi’j 
et reupen het. Ragna, nog half in de soeze, 
reageert een betien kribbig: ‘Man, ik bin krek 
wakker!’
Een uurtien laeter staon zi’j bi’j de huusdok-
ter; die middag gaon ze naor et ziekenhuus. 
Foto’s maeken; punktie doen laoten. ‘Volgens 
mij valt het wel mee! Belt u over een week maar 
even!’ zegt de internist. 
Mar Ragna wodt al eerder beld, zi’j moet 
mitien kommen. Ze kriegen te heuren dat 
de tumor kwaodaorig bliekt te wezen. Eerst 

bestraolen, dan chemokuren, wodt adviseerd. 
De chemokuren slaon niet an. Nao elke 
chemokuur is Ragna slim ziek. Weer gaon zi’j 
naor de onkoloog. Scans maeken dudelik; d’r 
bin uutzi’jings! D’r wodt een experimentele 
behaandeling veursteld; zonder geraansies. 
Die aovend hebben zi’j et d’r tegere over. 
Ragna zegt dan niet weer zoe’n behaandeling 
an te kunnen, mar ok niet te willen. 

*
Alle bloemen liggen d’r nog hiel mooi bi’j; as 
meugen die niet verwelken. Alderdeegst de 
renen hebben respekt op weten te brengen. 
Ragna hadde zels alles regeld. Zo was Ragna 
altied west; kontrôle holen; ok hierbi’j. Zoas 
zi’j et wol. De foto op ‘e kiste hadde Adriaan 
uutzuken meugen. ‘Zoas ie jow mi’j herinne-
ren willen!’ hadde zi’j zegd. 
‘De meziek mag niet te zwaor wezen!’ vun 
Ragna. ‘Now ja, et hoeft ok niet te rocken!’ 
hadde zi’j mit een glimpien fluusterd. Heur 
stemme was niet zo stark meer. 
‘Mar ‘Soon’ van ‘Yes’ vienen wi’j beiden ommes 
mooi. Toch?’ Hi’j was in traonen west. 
Ok now hoolt hi’j et niet dreuge. Hi’j heurt 
weer die stemme van Jon Anderson: ‘And wait 
here for you …’
‘Veerder niet tevule etiketten! Meensken 
moe’n heur vri’j vulen!’ hadde Ragna zegd. 
Adriaan daenkt an de eerste keer: ‘Kom, gao 
now mar mit!’ Doe Ragna him anspoorde 
om mit te gaon. Adriaan daenkt an hoe zi’j 
d’r doe uutzien hadde. En hoe zi’j in die gele 
bikini… 
Hier in de beukebos waor zi’j tegere lopen 
hebben doe zi’j wusten dat Ragna de stried 
niet winnen kon.
Op een ofstaand staot een ree te kieken. 
Adriaan zicht et vanuut zien ooghoeke. Dan 
zegt hi’j: ‘Lieve Ragna, ie hebben mi’j zo 
gelokkig maekt, lieverd, van die zaoterdag of. 
Veur altied! Et is nooit meer overgaon. Ik…!’ 
Veerder komt hi’j niet. Traonen biggelen him 
over de wangen. Hi’j kikt even overziede. 
De ree stiet d’r niet meer.

I n vroeger daegen haj’ 
in oonze kontreinen 
nogal es luden die langs 

de deuren gongen om 
haandel te drieven. Zoas 
bakkiesmannen, oold iezer-, 
vodde- en veekoopman-
nen, scheresliepers, stoe-
lematters, ketellappers en 
maandevlechters. Vaeke 
weren dat Roma of Sinti 
(zegeuners) die mit heur 
gezinnen in woonaegens 
zwarvend van dörp naor 
dörp trokken, mar ok wel 
jodemeensken. De veur 
oons wat koeterwaalse tael 
die de zegeuners praotten 
was een mingelmoesien 
van alderhaande taelen en 
dialekten dat et Bargoens nuumd wodt. In 
Nederlaand wodt onderhaand sund 1996 et 
Sinti-romanes erkend as een niet regio-bun-
nen minderhiedstael. De joden hadden heur 
eigen tael, et Jiddisch. Een tal lienwoorden en 
uutdrokkings van et Bargoens en et Jiddisch 
kwammen niet alliend in de Nederlaanse, mar 
ok in de Stellingwarver tael terechte. Hieron-
der daor wat meer over.

Veur et onderstaonde he’k gebruuk maekt 
van Dr. J. G. M. Moormann zien proefschrift 
De Geheimtalen waor hi’j in 1932 cum laude 
op promoveerde an de Kattelieke Universiteit 

van Ni’jmegen.1 Twie jaor 
laeter verscheen as vervolg 
daorop nog zien bi’jbeheu-
rend Bronnenboek. Beide 
interessaante boeken kuj’ 
in zien gehiel lezen op et 
internet (www.dbnl.nl). Zi’j 
wodden in 2002 tegere 
mit nog deur Moormann 
naolaoten bronnen en drie 
ni’j opstelde woordeliesten 
as paperback uutgeven 
deur Nicoline van der Sijs, 
perfester in de historische 
taelkunde an de Radbou-
duniversiteit van Ni’jme-
gen.

In de dissertaosie van 
Moormann kuj’ onder aan-

deren lezen over zien interviews mit een tal 
Bargoens praotende meensken in et Neder-
saksische taelgebied. Zo neteerde hi’j een 
groot tal in et Nederlaans veurkommende 
Bargoense lienwoorden en uutdrokkings van  
woonwaegenmeensken van Winschoten in et 
Grunningerlaand, Hoksebarge en Ooldenzeel 
in Twente, Lochem in de Aachterhoek, Goor 
in Sallaand en Wieje in Overiessel. Veur dit 
artikel bin ’k naogaon welke daorvan ok in et 
Stellingwarfs terechtekwammen. Daorveur 
gebruukte ik et Stellingwarfs Woordeboek 
van Henk Bloemhoff en mitwarkers as refe- 
reensie.

Carol Klok

Bargoense en Jiddische lienwoorden  
in de Stellingwarver tael

1 -  Juul Moormann (1889-1974) kwam uut een oorspronkelik Duutse femilie van blauwvarvers (van stoffen, kleren) van Goor. 
Hi’j volgde een opleiding veur onderwiezer en wodde lerer Nederlaans, eerst in Mestricht, laeter in Nijmegen. Veur et 
veldwark van zien proefschrift fietste hi’j vanof 1919 zundagmiddags en in de vekaansies langs woonwaegenkaampen in 
Vlaanderen, Nederlaand en et Duutse greensgebied om van de bewoners Bargoense woorden en heur betekenis op te 
schrieven (zie ok: www.nl.wikipedia.org/wiki/Jules_Moormann).

Dr. Juul Moormann (1889-1974)

Veur wat meer ni’jerwetse inzichten he’k nog 
keken naor de skriptie Jiddisch: het boeiende 
leven van een “dode taal” (Jiddische leenwoor-
den in het Nederlands) die Jenia Gutova in 
2009 maekte as student an de Universiteit 
van Leiden (www.academia.edu). Zi’j nuumt 
een tal jiddische lienwoorden waorvan ’k ok 
et veurkommen in et Stellingwarfs naogaon 
hebbe. Gutova hul nog ’n enquête naor de 
meerst in et Nederlaans veurkomende joodse 
lienwoorden. Dat weren: afgepeigerd, gabber, 
gozer, ramsj, smoes en stiekem. Allienig de 
beide laeste kommen riegelmaotig in et Stel-
lingwarfs veur, ramsj wodt somtieden bruukt 
veur de uutverkoop van boeken. 
Nuumt Moormann et Bargoens een ‘geheim-
tael’, Gutova het et bi’j et Jiddisch over een 
‘dooie tael’. Et Jiddisch wodt now in oons 
laand amper meer praot mar resten d’r van 
leven in et Nederlaands en ok et Stellingwarfs 
nog vot. Et joodse volk was en is nog altied 
een minderhied. Heur tael, et Jiddisch, is lie-
kewel krek as et Romani binnen Nederlaand 
erkend op grond van et Europees Haandvest 
veur regionaole taelen of taelen van minder-
heden. Nederlaand erkent daormit formeel 
dat et Jiddisch een tael is, mar die, ok al wodt 

de tael hier van ooldsher bruukt, niet an een 
bepaold gebied bunnen is. Krek as mit ere 
taelen et geval is ontstonnen en ontstaon ok 
in et Jiddisch weer ni’je woorden. En krek as 
elke tael veraandert ok die de hieltied wat de 
vorm en betekenis angaot. (Zie ok https://
nl.wikipedia.org/Jiddisch)

Hiernaost he’k veur jim in alfabetische volg-
odder wat lienwoorden bi’j mekeer zet van et 
Bargoens en Jiddisch in et Stellingwarfs. Zoas 
jim zien zullen is de Stellingwarver schrief-
wieze en betekenis niet altied etzelde as in et 
Bargoens en Jiddisch.
Een tal mooie en ansprekende Bargoense 
en Jiddische woorden kwammen niet in et 
Stellingwarfs terechte en ok mar zelden in et 
Nederlaans. Zoas snorder, sjnorrer dat now 
in et Nederlaans wel bruukt wodt veur een 
ielegaole taxisjefeur mar in et Bargoens staot 
veur marskramer, een beroep dat ok in oonze 
omkrieten uutoefend wodde. Et Stellingwarfs 
het bakkiesman/vrouw, bakkiessjouwer, nego-
siekerel/man, venter, suteler, sjachelder veur 
een verkoper van onder aanderen illestiek, 
knopen, klossies gaoren, waskniepers, spel-
den, zwevelstokkies, glaswark en scheerziepe 

Bargoens/Jiddisch Stellingwarfs

bajis: gevangenis bajes: gevangenis

bikken: eten (warkwoord) bikken: eten (warkwoord)

bikkement, bikissement: eten, voedsel bikkement: eten, voedsel

bolleboos, borgemak burgemat: burgemeester bolleboos: verstaandig, schraander persoon

flikken: doen, maeken flikken: vlot uutvoeren, leveren (niet zelden

 in slechte zin)

gammel: ezel gammel: slecht in mekeer zittend, ok

 lusteloos, onvaaste, gebrekkig 

gesjochten: aarm gesjochten(wezen): aarmelik, de pineut (wezen)

gokken: liegen, kaortspeulen gokken: speulen om geld, op et spel zetten

goochem: slim (goocheme jonge: dief ) goochem, goochemerd: slim, haandig persoon

jajem, zorum, keiltje, nörrie, jansorof: jenever jajem: jenever, anscheuten, dronkend

jatten: hanen, vingers, schoenen jatten: hanen, stelen

jatter, gapper: dief jatter, gapper: dief

jekke: jasse jekker: (leren) jassien

joekel: hond joekel/ joekerd/ joepster: groot exemplaor, kanjer

kaffer, kafferientje: boer, lomperd, stommerd kaffer: lomperd, smeerlap

kapoeres: kepot kepot: vernield, ofmatteld

klof: kleren kloffie(n): (oolde) kleren  

kluut: laand kluut: brokke grond of turf

knaak: rieksdaelder knaak: rieksdaelder

lik: gevangenis lik: gevangenis, nor, bajes

link: slecht, vals (linkmichel:  vechtersbaos, link: geveerlik, riskaant  

minne kerel)

maffen, luimen, lijmen: slaopen maffen: slaopen

mazzel: gelok, veurdiel mazzel: gelok, veurdiel

mem, poeri: moeder mem: moeder

mesjogge, mesjokke: gek, dom, maf mesjokke(n): gek, maf

mokkel: vrouw mokkel: jonge mollige vrouw, vri’jster

mokem: stad, dörp Mokum: Amsterdam

noppes: niks noppes: niks (ok: tevergeefs) 

peezen, sabbelen: warken (peezesjikke: pezen, sappelen: hadde warken  

         warkmeid, pezer: warker)

piek, zoof: gulden piek: gulden 

poen: geld poen: geld

sjlemiel: aarme man, kneusien slemiel/slamiel/schremiel: lange slongel;  

 onbetrouwbere, gemiene, aekelike  persoon

smeris, wout: agent, veldwaachter smeris: pelisieman

smörrie: tebak (smerrie: segare) smurrie: wiek, vies spul

die dat allegere in een masse (bakkien of 
körf ) op ’e rogge rondsjouwde.

En wat zoj’ zeggen van et Bargoense woord 
babbelbink veur ’n onderwiezer. Et Stelling-
warfs kent wel: babbelegoegies en babbelkon-
te. Een steernikkel, mauwerink, mauwegien is 
een katte en om nog even bi’j et beestespul 
te blieven, een kachelien(tje), kuukel, splitspoot 
is een kiepe, een blederik: een schaop of geite, 
een wilderink: een haeze, een truutje: een 
knien, een hornikkel: een koe, een wakkeltje: 
een ente en een zwemmerink is een vis.
Schripselen, fakkelen betekent schrieven, een 
snuffelink is een neuze, een prikkerink een 

vörke, een zwartje of  zwartsie een koppien 
koffie en aj’ die drinken in een herriekit dan is 
dat in ‘n kefé. En as die koffie slim slop is, dan 
hiet dat in et Stellingwarfs joechel of joechte. 
En bestel ie in ’t kefé ok een pottien bier, dan 
is dat een bruintje, en een plakkien witte bolle 
wodt Witte Willem nuumd. Gokkel, gochel, 
kokkeltje, smoeger en poens staon veur et 
vrouwelike geslachtsdiel en siegfried, leuter, 
kesieberik en zonuf  veur et mannelike. Een tik-
kertje is een gelosie, grannig is duur, denderen 
daansen en denderkit is een daanszael. 

In de bult zijn, een dikke melis hebben bete-
kent daj’ in verwaachting binnen en as een 
maegien tof an de regels is, dan het zi’j mooie 
bienen. Een koter is een jongen, een lefgooser 
een bertaole kerel, een zwijntje is een fiets en 
een zwijnrijder een fietser. Een zitterd is een 
stoel; afgepeigerd: doodop, mu, kapsones: 
hoogmoed, koolde drokte, preteensies, en 
sores: zorgen, misère, muuilikheden.
Aenlik wel jammer, al disse beeldende woor-
den en uutdrokkings zollen ja een mooie 
anweenst west hebben veur de Stellingwar-
ver tael.

'Bakkiesman onderwegens', hooltsnede van Sierd 
Geertsma die ok op et omslag van et boek ‘De oolde 
pook’ van H.J. Bergveld ofbeeld is.

Dokementaire Et Fochteler-
vene – Van iestied naor 
wieshied op 1 jannewaori op 
Omroep Frieslaand

Vlak veurdat disse Ovend naor de drokker 
zol, kwam et mooie bericht van Omroep 
Frieslaand binnen dat op zaoterdagmor-
gen 1 jannewaori de dokementaire Et 
Fochtelervene – Van iestied naor wieshied 
uutzunnen wodden zal. En mar liefst drie 
keer: om negen, tien en om elf ure! Een 
goed begin van et Stellingwarver feestjaor! 

J im zullen dat grif ok wel es 
hebben. Dan lees ie een 
mooi boek, en bedaen-

ken intied dat meer meensken 
dat misschien ok mooi vienen zollen. 
Dat hej’ mit naeme bi’j boeken waorvan aj’ 
daenken dat ze wat onbekender binnen. 
Wi’j hadden et daor zo es over in de redaktie 
en geven om die reden veur de kommende 
donkere wintermaonden van twie van oons 
een leestip. 

De tip van Jan Koops:
Een peer maond leden kwam ik in Appelsche 
bi’j meensken daor een boek op ’e taofel lag 
waorvan de titel mi’j votdaolik intrigeerde: 
De Belvedêre. Now perbeer ik, ok al wonen 
wi’j now in Kollum, alle boeken die gaon over 
mien geboortegrond te pakken te kriegen. 
Mar iene over de Belvedêre mit de uutkiekto-
ren, die ha’k nog niet. 
Mar de titel sleug op wat aanders. Nee, ok 
niet op et prachtige museum in Et Vene. 
Et boek De Belvedêre dat op ’e taofel lag, is 
schreven deur Durk van der Ploeg en gaot 
over Age Looxma-Ypeij (1833-1892) die be-
kend wodde as grootgrondbezitter, keunst-
liefheber en verzaemeler. Durk van der Ploeg 
hadde niet al te vule historische feiten be-
schikber en het feit en fiktie dus mit mekeer 
verbunnen. Toch is mien indrok dat hi’j d’r in 
slaegd is een prachtige beschrieving te geven 
van et leven van de gegoede staand in die 
tied, en zeker van et muuizeme en ienzeme 
leven dat zoks mit him brengen kan. Et boek 
gaot veural over de laeste levensjaoren van 
de heufdpersoon; hi’j stelt zien testement op 
en blikt weeromme op zien eigen leven. Mar 
veural ok is et verhael over zien wat vremde 
verholing mit Helena Mallinckrodt hiel mooi 
beschreven. Ie vulen bi’j et lezen de spanning 

die Age vuuld hebben moet. Veur 
mi’j is et daormit ok een psycholo-
gische roman. 
Stellingwarvers zullen al over 

greenzen henne moeten, want et boek is 
Friestaelig.

De tip van Sietske Bloemhoff:
Oflopen jaor kwam ik argens, ik weet niet 
meer waor, et boek Het Zoutpad van Raynor 
Winn tegen. Zi’j en heur man Moth raekten 
binnen een peer daegen alles kwiet. Deur 
toedoen van een heur financieel adviserende 
‘vrund’ mossen ze heur boerderi’je uut, en 
bleek Moth ok nog es een slimme ziekte te 
hebben. Ze bin d’r hielemaole mit an, weten 
niet waor ze henne moeten en besluten om 
et ieuwenoolde South West Coast Path lopen 
te gaon. Heur trekkerstente wodt heur on-
derdak. De tocht van roem duzend kilemeter 
gaot deur et oolde laandschop langs de kust 
van et zuudwesten van Engelaand. Et bliekt 
een zwaore tocht te wezen, mar ondaanks 
dat veraandert die in een soort van ontdek-
kingsreize. Op een biezundere wieze bliekt 
dat et lopen van et zooltpad helpt bi’j et om-
megaon mit verdriet en dudelik maekt wat 
d’r warkelik toe dot in et leven. De ervering in 
en mit de netuur is van groot belang veur de 
veerkracht van Raynor en Moth, en alder-
deegst de ziekte van Moth wodt d’r positief 
deur beïnvloed. 
De beeldende wieze van et beschrieven van 
de tocht, et laandschop en de netuur, en hoe 
die op ’e schriefster en heur man inwarken 
vien ik indrokwekkend. Tiedens et lezen van 
et boek beleef ie as et waore de tocht mit.  
Tot aentienbesluut: in et verhael kommen 
hier en daor ok woorden veur in et Kernowek 
(Cornisch), de Keltische tael van Cornwall. Dat 
vun ik vanzels ok slim aorig! 

Van de redaktie

Leestips!

D e Stellingwarver Schrieversronte kikt 
meer as tevreden weeromme op ’e 
sutelaktie. Et weer zat mit, nog gien 

druppien regen is d’r valen tiedens et sutelen 
en in zes aovens is d’r veur zowat € 8.000 an 
kelenders, boeken, cd’s, petten en kaorten 
verkocht!
 

Krek as altied wodden de ni’jste uutgiften ok 
now weer et beste verkocht. Toppers weren 
de Stellingwarver Spreukekelender 2022 
(196 exemplaoren) en et ni’je boek van Johan 
Veenstra Et liek in de Lende (149 stoks) waor 
nao drie maond al een twiede drok van is. 
Ok van de verschillende Stellingwarver 
fiets- en kuierroutes bin mar liefst 92 boekies 
verkocht. 

Abel Darwinkel

Goeie verkope Schrieversronte in  
sutelaktie

E en belangriek verschil tussen mien 
Noord-Drents en et Zuud-Drents bin 
de woorden ‘hoes’ en huus. Ik zeg hoes, 

mar omdat de Zuud-Drenten huus zeggen, 
krek as de Stellingwarvers, is huus mi’j niet 
onbekend.

Dat gelt niet veur de ‘muus’. Die kende ik 
eerst niet. In hiel Drenthe is ’t moes. En in 
Noord-Drenthe is de oe van ‘moes’ nog net 
een betien langer as in et zuden van Drenthe. 
In et Stellingwarfs Woordeboek staot dat et 
moes, moeze of muus wezen kan. Ok in ere 
gebieden in et Nedersaksisch taelgebied 
speult de kwestie hoes-huus en moes-muus 
een rolle. De taelonderzuker G.G. Kloeke het 
daor in 1927 al over schreven. 

Mar d’r bin vule meer woorden die in mien 

Drents een oe hebben en in et Stellingwarfs 
een uu zoas loes - luus, stroek - struke, struuk 
en roeten - ruten.

Ok bi’j de Nederlaanse kleur ‘bruin’ moet ik 
tegenwoordig even naodaenken.
In et Drents is et overal ‘broen’, in et Stelling-
warfs bruun. Al moet ik wel zeggen daj’ bruun 
in Drenthe al mar meer heuren. Zol dat deur 
Bartje kommen? De schriever van Bartje, 
Anne de Vries, praotte gien Drents van huus 
uut (of van hoes oet), mar leut Bartje in et 
boek wel een soort van Drents praoten. En hi’j 
schreef zowat negentig jaor leden dat Bartje 
niet bidden wol veur ‘brune’ bonen. Of zol 
Anne de Vries doe al beïnvloed wezen deur et 
Stellingwarfs? Is et een kwestie van geduld, 
veur hiel Drenthe Stellingwarfs…? 

Abel Darwinkel

Van oe naor uu?

A s lid van de Historische Verieninge 
Diever e.o. en as inwoner van Zorgvlied 
(waor Kuiper veul schilderd het) kwam 

ik riegelmaotig aorige verhaelen en schil-
deri’jen tegen van Hans Kuiper. Doe Vrouw 
Margje Dekker-van der Meulen uut Alkmaar 
in 2017 kontakt opnam mit de Historische 
Verieninge Diever e.o. en vertelde dat ze 
schilderi’jen van heur overgrootheit hadde, 
bin Fred Jansen en ik twie keer naor Alkmaar 
west om scans te maeken van heur schilde-

ri’jen en van de inventarisaosielieste van de 
137 warken van disse Stellingwarver keunst-
schilder. Hans Kuiper was aktief op ’e greens 
van Stellingwarf en de noordelike stroke van 
Zuudwest-Drenthe, zeg mar van ongeveer 
Appelsche tot Blesdieke en van Diever tot 
Berkoop.

Wie was Hans Kuiper?
Hans Kuiper wodde op 8 juli 1855 in Diever 
geboren en woonde nao zien trouwen onge-

Hans Salverda

Hans Kuiper: fotograaf en schilder  
uut Noordwoolde - Zuud

Hutte in et Westerse Veld in Noordwoolde
In 1931 schilderd op paneel. Et fermaot wodt in de inventarisaosieliste niet nuumd.
Et gaot hier om de woning van Jan en Jacobje Klein, wonende aachter et kefé waor Hans Kuiper en Marg-
je Eits nao heur trouwen wonen gongen. Beppe Kuiper-Eits was hiel sociaol en gaf de aarmste meensken 
in heur omgeving vaeke levensmiddelen en zo.

veer vuuftig jaor in Noordwoolde-Zuud op ’e 
hoeke van de Ni’jeweg en de Zuderweg. Hi’j 
was de zeune van Roelof Kuiper en Marchien 
Oosterveld en hi’j hadde mit mekere acht 
bruurs en zusters. Op 23 oktober1880 trouw-
de Hans mit Margje Eits van Noordwoolde. 
Et jonge peer gong nao de brulloft in Noord-
woolde wonen en kreeg zes kiender. Et eerste 
kiend wodde liekewel dood geboren.

Levensloop 
Hans Kuiper woonde dus de eerste vuven-
twintig jaor van zien leven in Diever en trok 
mit zien vrouw, mitien nao heur trouwen, in 
bi’j de pake en beppe van Margje. Pake en 
Beppe Van der Linde-de Vries hadden een 
winkel en een kefé an de Ni’jeweg, mar weren 
hulpbehoevend. Hans het him in 1880 mitien 
inkocht in et bedrief van Margje heur pake en 
beppe. In 1907 leuten Hans en Margje heur 

Boerderi'je Jan Wapstra in Noordwoolde. Op paneel. Hoogte: 36 cm, brette: 47 cm

Zelspetret Hans Kuiper

eerste woning bouwen, waor laeter bakker 
Veenstra wonen zol. 

In 1909 wodde de eerste stien van heur twie-
de woning legd. Daor wodde ok een wark-
plaets veur fotografie bi’j bouwd die mitien 
ok as schildersatelier bruukt wodde. Hans 
Kuiper schilderde veural vanof foto’s die hi’j 
maekte van laandschoppen, boerderi’jgies 
en personen. Hi’j was naost keunstschilder ok 
huusschilder.
Et gong de femilie veur de wiend, want ze 
hadden in die tied bi’jglieks al een gram-
mefoon en een radio. Omdat ze tussen et 
Westerse Veld en Oosterse Veld woonden 
kwammen Hans en Margje ok in kontakt mit 
de bewoners van plaggehutten in de Velden. 

Gezicht op weg naor Frederiksoord in Noordwoolde
Nao 1899 schilderd op paneel. Et fermaot wodt in 
de inventarisaosieliste niet nuumd.
Op et schilderi’je is deur Hans Kuiper schreven: 
‘Naar mijn schets van 1899.’
De eerste eigener was warschienlik bakker Broek-
huizen. De femilie Broekhuizen hadde vroeger een 
bakkeri’je an de Hellingstraote in Noordwoolde. 
Egbert Piest was daor bakkersknecht. Egbert was 
een viskersvrund van Johannes Kuiper, een zeune 
van de schilder.

Husien bi'j de Sas in De Blesse
Rond 1935 schilderd op paneel. Hoogte: 40 cm, 
brette: 50 cm. In et husien links op et schilderi’je 
woonde een vrundinne, Hans Kuiper hadde hier 
alderdeegst een eigen atelier.

Et echtpeer was hiel sociaol en Hans was dan 
ok iene van de initiatiefnemers van de bouw 
van de legere schoele in Noordwoolde-Zuud. 
Butendat stelde hi'j bi'jglieks ok een stroke 
grond ommenocht beschikber veur de tram-
baene Stienwiek - Oosterwoolde.

Daornaost was Hans Kuiper een onderne-
mend man die verschillende plakken in 
Nederlaand bezocht as schriever van teniel-
stokken en as veurdrachtskeunstener. As 
uutgever van prentbriefkaorten was hi’j ok 
suksesvol. Op die kaorten ston aachterop 
Uitgever H. Kuiper, fotograaf te Noordwolde (Fr). 
Hi’j maekte as fotograaf ok toverlanteernplae-
ties, de veurgangers van dia’s.

Nao et uut de tied raeken van Margje in 1933 
het Hans eerst een schoffien bi’j zien dochter 
in Den Helder in huus west. Daornao gong 
hi’j in Blesdieke wonen en viskte in die tied 
vaeke in De Lende. Nao iene van die vis-
kersdaegen wodde hi’j op een mistige dag 
op zien fiets anreden deur een auto. An de 
gevolgen van die anrieding overleed hi’j in 
1937 in Blesdieke.
Veul van zien schilderi’jen bin tafrelen in 
Diever, Vledder, Zorgvlied, Buil, Noordwoolde, 
Berkoop en an De Lende. Ok et schilderi’je op 
’e veurkaante van et boek Groot Wateren: een 
oase van weldaad is van zien haand. 

Op 'e veurkaante van disse Ovend is et schil-
deri'je Boerderi'je mit twie koenen ofbeeld. Et 
is niet dudelik waor dit huus staon het, in de 
inventarisaosieliste is daor niks over opneu-
men. Mar misschien is d'r iene van de lezers 
die meer wet over dit boerderi'jgien? We ver-
nemen dat graeg! Et schilderi'je is ongeveer 
40 cm hoge en 60 cm bried.

Eerder bin artikels over Hans Kuiper in Opraeke-
len (tiedschrift van de HV Diever) en De Zool-
stede (tiedschrift HV Appelsche) verschenen. Op 
dit mement wodt keken naor de meugelikheden 
veur et uutgeven van een boek over Hans Kuiper 
en al zien wark.  

De Bult in Berkoop
In 1928 op linnen schilderd. Et fermaot wodt in 
de inventarisaosieliste niet nuumd. Dit schilderi’je 
is maekt in opdracht van de heer Bezema, die et 
as geschink votgeven wol. Over dit schilderi’je 
is aorig wat bekend, zie daorveur o.e. Stelling-
werf, Nieuws- en advertentieblad van vri’jdag 8 
feberwaori 1929, et stok op ’e eerste bladziede 
Opening landbouwhuishoudschool te Oldeberkoop 
– 5 februari 1929.

Plaggehutte in 't vene in Buil
In 1937 schilderd op paneel. Hoogte: 55 cm, 
brette: 63 cm

W at hadde ik oflopen vri’jdag 29 ok-
tober een meraokels mooie middag 
mit een prachtig symposium van-

wegens mien ofscheid as direkteur van de 
Stellingwarver Schrieversronte! Tegere mit 
al die meensken waor ik de oflopen jaoren 
vaeke kontakt mit hadde, mit warkte, mit 
vergeerderde en gao mar deur. Wat heb ik 
geneuten, ik zweer d’r nog de hieltied zeuven 
zakvol over, ieder keer weer as d’r iene naor 
vraogt hoe et was. Want vanzels lange niet 
iederiene kon kommen; pattie meensken 
niet vanwegens heur wark, en eren hadden 
spietig te maeken mit gezondhiedsklachten 
zoas corona. Veul daorvan mailden, belden 
of appten, d’r zatten veul kaorten en kedo-
gies in mien brievebusse, d’r kwammen ok 
laeter nog bloemen. Sommigen kommen nog 
even langes veur een bakkien kofie of thee, 
prachtig mooi allemaole!! Mien grote daank 
an iederiene die op wat veur meniere dan ok 
ommedaenken hadde veur disse, veur mi’j, 
hiele biezundere dag!

De middag was fantastisch: een hiel betrok-
ken en persoonlike eupening deur oonze 
veurzitter, en mitien daornao kwam Abel 
mit een geweldig mooi kedo anzetten… En 
dat was et boek ‘Veur Sietske’, daor hiel veul 
meensken an mitwarkt hebben. Allegere 
schreven ze over heur kontakten mit mi’j, en 
allemaole op heur eigen meniere. Wat een 
betrokkenhied, wat ok een vrundschop! Eerlik 
is eerlik, et het me bi’j et lezen van al die stok-
kies hiel wat daon, ik was, en bin nog, daor 
diepe van onder de indrok. 
Onder de indrok was ik op 29 oktober vanzels 
ok van de drie lezings. Wat heb ik daor ok van 
geneuten, en ik daenk dat dat veur iederiene 
die de middag mitmaekt het gelt! Op die 
machtig mooie lezings van Dennis, Meindert 
en Theo kom ik graeg inhooldelik in De Ovend 
van feberwaori nog even weeromme!  

Nog es hiel veul daank allemaole, en de groe-
ten tot kiek!

Sietske Bloemhoff

Meensken, meensken nog an toe! 

Abel Darwinkel, Harmen Houtman en Sietske Bloemhoff

Oproep: wat vienen jim et mooiste  
Stellingwarver woord?

D eur de jaoren henne orgeniseerde de Stellingwarver Schrieversronte een flink tal keren 
een Stellingwarver dag. Dat was en blift vanzels een prachtige aktiviteit! Mar ankem jaor 
bestaot oonze stichting vuuftig jaor, dus is d’r alle reden toe om 2022 uut te roepen tot 

2022 – et jaor van et Stellingwarfs. Aachter de schaarms wodt d’r al aorig hadde an warkt om van 
dat jaor een hiel arg biezunder en hiel arg mooi jaor te maeken. 
Van et eerste plan veur dat jaor zullen jim niet aachterovervalen. Want een betien klub die 
zolange bestaot zorgt vanzels veur een jubileumboek. En een klub die al zowat 200 boeken 
uutgeven het, kan dan ok haost niet aanders, zoj’ zeggen. Dat daoromme is een kleine re-
daktiekemmissie al een posien fleurig en mit veul inspiraosie drok in de weer mit de veurbe-
reidings daorveur. Die kemmissie bestaot uut Abel Darwinkel, Harmen Houtman en Sietske 
Bloemhoff; ze kriegen daorbi’j liekewel steun van Sjoukje Oosterloo, Carol Klok, Pieter Jonker 
en Henk Bloemhoff. 
Mar jim moe’n vanzels ók wat doen, et gaot allemaole niet zomar! De kleine kemmissie vragt 
an jim allemaole of jim an oons deurgeven willen wat jim et aldermooiste Stellingwarver 
woord vienen! En as jim oons et deur jim keuzen woord toesturen zien we graeg de reden 
van jim keuze d’r bi’j! Wi’j bin van doel en numen niet alliend et woord dat et meerste bin-
nenkomt, en dat dus et Stellingwarver woord van 2022 wodt, mar ok alle ere woorden, en mit 
et waoromme d’r bi’j. Veur et uutkiezen van et mooiste woord kuj' kieken op oonze webstee 
www.stellingwarfs.nl; daor ziej’ in de opsomming links o.e. mooie woorden staon. Aj’ daor op 
klikken kriej’ een lieste van 100 woorden te zien. Mar ie kun ok in et Stellingwarfs Woordeboek 
kieken. Mochten jim dat niet op ’e boekeplaanke staon hebben, dan is dat hielemaole niet 
arg. Want et woordeboek kuj’ al een flink tal jaoren ok digitaol inkieken. Gao daorveur naor de 
webstee www.stellingia.nl, en dan ziej’ mitien wel waor aj’ wezen moeten!
Zollen jim veur 1 jannewaori jim mooiste Stellingwarver woord toesturen willen? 
Et liefst via de mail naor info@stellingwarfs.nl, mar mit de post mag ok: Willinge Prinsstraote 10, 
8421 PE Berkoop/Oldeberkoop.

We rekenen op jim! 
Daank in et veuren,
Abel, Harmen en Sietske 

Bestuur, passeniel en de redaktie van De Ovend
weensken jim allemaole een geweldig mooi, gezond

en veural feestelik Stellingwarfs 2022 toe!

